
INNGANGUR 

Komið er að endurskoðun og vinnu við 
gerð 2. útgáfu af Staðardagskrá 21 (SD21) 
fyrir Fjarðabyggð.  Áður næsta skref er 
tekið er mikilvægt að horfa tilbaka og meta 
starfið.  Hvað hefur áunnist, hvað hefur 
gengið vel og hvað hefur gengið illa á 
þeim fimm árum sem liðin eru síðna 1. 
útgáfa af SD21 í Fjarðabyggð var 
samþykkt.  
Þessi greinargerð gerir stuttlega grein fyrir 
helstu verkefnum sem tengjast staðardag-
skrárverkefninu sl. fimm ár.  Fyrst eru 
stefnumið hvers málaflokks skoðuð og 
metið hvort að þau hafi náðst.  Þá er litið 
yfir þau verkefni sem eru nefnd í fram-
kvæmdaáætluninni og gróflega metið 
hvernig hefur gengið að koma þeim í gegn.  
Farið er yfir nokkur verkefni sem tengd 
eru SD21, fund með embættismönnum 
um framkvæmdaáætlunina og tillögur frá 
Stefáni Gíslasyni verkefnisstjóra 
Staðardagskrárverkefnisins á landsvísu.  

HVAÐ ER STAÐARDAGSKRÁ 21? 

Á vef Sambands íslenskra sveitarfélaga segir1 „Staðardagskrá 21 (Local Agenda 21) er 
áætlun sem öllum sveitarstjórnum heimsins er ætlað að gera í samræmi við ályktun 
Heimsráðstefnu Sameinuðu þjóðanna um umhverfi og þróun í Ríó de Janeiró 1992.  
Nánar tiltekið er hér um að ræða áætlun um þau verk sem vinna þarf í hverju samfélagi 
um sig til að nálgast markmiðið um sjálfbæra þróun á 21. öldinni, þ.e.a.s. þróun sem 
tryggir komandi kynslóðum viðunandi lífsskilyrði.  

Staðardagskrá 21 er með öðrum orðum heildaráætlun um þróun hvers samfélags um sig 
fram á 21. öldina.  Áætlunin snýst ekki eingöngu um umhverfismál í venjulegum skilningi, 
heldur er henni ætlað að taka jafnframt tillit til efnahagslegra og félagslegra þátta. Í raun 
og veru er Staðardagskrá 21 fyrst og fremst velferðaráætlun. 

Staðardagskrá 21 er ekki einkamál sveitarstjórna.  Samkvæmt samþykkt Ríóráðstefnunnar 
ber að vinna verkið í samráði við íbúana á hverjum stað og með þátttöku atvinnulífs og 
félagasamtaka.  Staðardagskrá 21 er nefnilega áætlun alls samfélagsins.  
Vinnu við gerð Staðardagskrár 21 lýkur aldrei, þó að stórum áfanga sé náð þegar 1. útgáfa 
hennar hefur verið lögð fram og samþykkt í sveitarstjórn. Með samþykkt sveitarstjórnar 
er Staðardagskráin orðin að formlegu stefnumótunarplaggi, og þar með er kominn tími til 
að hrinda henni í framkvæmd. Auk heldur þarf Staðardagskráin að vera í stöðugri 
endurskoðun í takt við breytta tíma og nýjar áherslur. Staðardagskrá 21 er með öðrum 
orðum ekki bara skjal, og ekki bara umhverfisáætlun, heldur fyrst og fremst ferli“ 

                                                 
1 Samband íslenskra sveitarfélaga 2006.  http://www.samband.is/dagskra21/template1.asp?Id=746.   

Mynd 1: Fyrsta útgáfa Staðardagskrár 21. 

1 STEFNUMIÐIN – MAT Á ÞRÓUN STEFNUMIÐA 

Stefnumiðin í 1. útgáfu af SD21 fyrir Fjarðabyggð voru alls 12 talsins, eitt fyrir hvern 
málaflokk sem tekin var fyrir.  Hér er gerð grein fyrir stefnumiðum og gróft mat lagt á 
hvort þau hafi náðst eða ekki.  Þróun þessara stefnumiða var huglægt metin í fimm 
flokka og er niðurstaðan þessi:  
• Jákvæð þróun: 3 (+1) stefnumið 
• Neikvæð þróun: 5 (+1) stefnumið 
• Í jafnvægi: Ekkert stefnumið 
• Þróun ókunn:  1 (+1)stefnumið 
• Óbreytt ástand: 1 (+1) stefnumið 
Í einu stefnumiði var matið bæði þróun ókunn  og óbreytt ástand  og í öðru stefnumiði var 
þróunin metin bæði jákvæð og neikvæð.  

1.1 Neysluvatn 
Það er stefna Fjarðabyggðar að gæði neysluvatns í vatnsveitum Fjarðabyggðar séu fyrsta flokks og 
uppfylli ávallt ströngustu gæðakröfur heilbrigðisyfirvalda.  Jafnframt er það stefna Fjarðabyggðar að 
spilla ekki eða sóa mögulegum framtíðarvatnsbólum sveitarfélagsins.  

Mat: Jákvæð þróun. Sé litið til sýna sem Heilbrigðiseftirlit Austurlands tók í öllum vatnsveitum 
Fjarðabyggðar á árinu 2005 má segja að gæði neysluvatns í öllum vatnsveitum Fjarðabyggðar hafa aukist frá 
á árabilinu 1992 til 19992:  Mestu framfarir hafa orðið í vatnsveitu Eskifjarðar, en samkvæmt upplýsingum 
frá Heilbrigðiseftirlit Austurlands reyndust 9 af 11 sýnum í Vatnsveitu Eskifjarðar uppfylla gæðakröfur, eða 
ríflega 80% sýnanna.  Á árabilinu 1992-1999 var einungis tæplega 60% sýna í vatnsveitu Eskifjarðar 
„nothæft vatn“.  Staðan í vatnsveitu Neskaupstaðar er lítið breytt og hlutfall sýna í vatnsveitu Reyðarfjarðar 
sem standast gæðakröfur hefur hækkað lítillega3-4.  Ekki ennþá tekist að ljúka við gæðahandbækur fyrir 
vatnsveiturnar í Fjarðabyggð.  Aðalskipulag, þar sem tekið er á vernd mögulegra framtíðarvatnsbóla í 
Fjarðabyggð hefur ekki litið dagsins ljós.   

Mynd 2  Gæði neysluvatn í vatnsveitum Fjarðabyggðar árið 2005 (HAUST 2006) 

                                                 
2 Stýrihópur um staðardagskrá 21 í Fjarðabyggð 2000.  Ástand umhverfismála í Fjarðabyggð.  Útdráttur.  

3 Stýrihópur um staðardagskrá 21 í Fjarðabyggð 2000.  Ástand umhverfismála í Fjarðabyggð.  Útdráttur.  
4 Heilbrigðiseftirlit Austurlands 2006.  Upplýsingar frá Helgu Hreinsdóttur í tölvupósti til Kristínar Ágústsdóttur 31. 
mars 2006. 

1.2 Úrgangur  
Það er stefna Fjarðabyggðar að lágmarka þann úrgang sem til fellur í sveitarfélaginu og auka 
endurnýtingu og endurvinnslu.  

Mat: neikvæð þróun.  Magn sorp sem Sorpsamlag Mið-Austurlands hefur aukist ár frá ári, en árið 
2005 var heildarsorpmagn á hvern íbúa á starfssvæði Sorpsamlagsins um 1104 kg5 samanborið við um 680 
kg árið 19986.  Endurvinnsla og endurnýting hefur verið lítil á þessum fimm árum sem liðin eru frá því 
Staðardagskrá 21 var samþykkt í Fjarðabyggð, en með nýjum lögum og reglugerðum, m.a. lögum um 
úrvinnslugjald horfir til betri vegar í þeim efnum.   Nær allur úrgangur sem ekki er úrvinnslugjald á er 
urðaður á starfssvæði Sorpsamlagsins.7    

Sorphirðugjöld hafa ekki verið endurskoðuð með það markmið að hvetja lágmörkunar á sorpi.   Ekki 
fengust upplýsingar um spilliefnaskil á starfssvæði Sorpsamlags Mið-Austurlands í tæka tíð frá 
úrvinnslusjóði.   

1.3 Fráveitur – jákvæð þróun 
Það er stefna Fjarðabyggðar að losun skólps og skólpmengun í Fjarðabyggð sé með þeim hætti að 
heilsa fólks og lífríkis beri ekki skaða af.  Það er stefna Fjarðabyggðar að íbúar séu meðvitaðir um 
spilliefni og að þeir setji ekki spilliefni í  niðurföll.  

Mat: jákvæð þróun.  Þó verulega hægt hafi gengið í fráveitumálum í Fjarðabyggð sl. sex ár, fær 
flokkurinn hér einkunnina jákvæð þróun þó að markmiðum í þeim flokki hafi ekki verið náð.  Engu að síður 
hefur aðeins verið unnið að betrumbótum á fráveitukerfinu. Fráveita Fjarðabyggðar uppfyllir ekki 
reglugerðir, ennþá er skólpi veitt í læki og enn eru útrásir sem ná of stutt út í sjó.  Útrásum hefur fækkað 
um tvær á Eskifirði, úr 52 í 50.  Útrásum á Reyðarfirði hefur fjölgað um 5 m.v. þær upplýsingar sem 
fengust hjá umhverfissviði Fjarðabyggðar árið 1999 voru þær 12 en eru nú 17. Á Norðfirði hefur útrásum 
fækkað um tvær, úr 25 í 23 (Tafla 1) 

Tafla 1: Fjöldi útrása í þéttbýliskjörnum Fjarðabyggðar árin 19998 og 20069.  

1999 2006

Eskifjörður 52 50
Reyðarfjörður 12 17
Norðfjörður 25 23  

1.4 Umhverfisfræðsla – þróun ókunn, óbreytt ástand 
Það er stefna Fjarðabyggðar að samfélag sveitarfélagsins einkennist af metnaðarfullri umhverfisvitund 
íbúa sem tileinka sér vistvænan lífstíl og þekkja áhrif athafna sinna á umhverfið.  Sveitarfélagið verði 
duglegt að miðla hvers konar upplýsingum er varða umhverfismál sveitarfélagsins til íbúa. 

Mat: Þróun ókunn, óbreytt ástand.  Erfitt er að meta árangur í umhverfisfræðslu, en gerð 
var tilraun til að auka umhverfsvitund íbúa og fá þá til að tileinka sér vistvænan lífstíl með því að hvetja 
íbúa til þátttöku í verkefninu Vistvernd í verki. Ekki hefur verið mikill áhugi fyrir þátttöku í því verkefni í 
Fjarðabyggð, en þó hafa alls hafa 21 heimilið tekið þátt í verkefninu, eða um 2,7% íbúa m.v. 4 í heimili.  
Þetta er hærra hlutfall en á landsvísu en lægra hlutfall en í mörgum sveitarfélögum af sambærilegri stærð10. Í 
fréttabréfi Staðardagskrár 21 og síðar í Fréttabréfi Fjarðabyggðar hefur verið miðlað ýmiss konar 
upplýsingum er varða umhverfismál. Ekki verður hér lagt mat á hvort umhverfisfræðsla í skólum 
Fjarðabyggðar hafi aukist eða minnkað.  

                                                 
5 Umís ehf. Environice 2006.  Austurland.  Svæðisáætlun um meðhöndlun úrgangs 2005-2020.  Drög 

6 Stýrihópur um staðardagskrá 21 í Fjarðabyggð 2000.  Ástand umhverfismála í Fjarðabyggð.  Útdráttur. 
7 Umís ehf. Environice 2006.  Austurland.  Svæðisáætlun um meðhöndlun úrgangs 2005-2020.  Drög 
8 Stýrihópur um staðardagskrá 21 í Fjarðabyggð 2000.  Ástand umhverfismála í Fjarðabyggð.  Útdráttur. Byggt á 
munnlegum upplýsingum frá starfsmönnum umhverfissviðs Fjarðabyggðar 1999. 
9 Almenna verkfræðistofan og Arkitekta- og Verkfræðiþjónusta Austurlands 2006.  Fráveitukerfi Fjarðabyggðar.  
Áætlun um endurbætur.  

10 Landvernd 2004 og 2006. Upplýsingar fengnar í tölvupósti frá Bryndísi Þórisdóttur starfsmanni Vistverndar í verki 
hjá Landvernd og á heimasíðu Landverndar. http://www.landvernd.is/vistvernd/flokkar.asp?flokkur=960. 

1.5 Samgöngur 
Það er stefna Fjarðabyggðar að sveitarfélagið verði þekkt fyrir framúrskarandi samgöngur og 
góðar  merkingar í hvívetna.  Samgöngur í sveitarfélaginu hafi sem minnst neikvæð áhrif á 
umhverfi og heilsu íbúa. 

Mat: neikvæð þróun.  Litlar breytingar hafa orðið á vegum milli þéttbýliskjarna í Fjarðabyggð frá 
árinu 1999.  Nýr vegbútur frá Reyðarfirði og að Hólmum var lagður, en aðrar vegabætur hafa ekki orðið í 
sveitarfélaginu.  Vegurinn um Hólmaháls og Oddsskarð mun seint teljast „framúrskarðandi samgöngur“.  
Á sama tíma hafa flutningar á vegum aukist til muna, auk þess aukning er á annarri umferð, m.a. vegna 
framkvæmda við Aloca-Fjarðaál.  Samkvæmt tölum frá Vegagerðinni hefur umferð um Oddsskarð aukist 
verulega á tímabilinu 2000 til 2005 (sjá Mynd 3).  Meðalumferð á dag yfir allt árið hefur aukist um tæp 40%, 
meðalumferð á dag yfir sumarið hefur aukist um ríflega 60% og meðalumferð á dag yfir veturinn hefur 
aukist um tæp 90%.   Umferð um Hólmaháls hefur aukist enn meira (sjá Mynd 4 ).  Meðalumferð á dag yfir 
allt árið hefur aukist um 80%, meðalumferð á dag yfir sumarið hefur aukist um tæplega 80% og 
meðalumferð á dag yfir veturinn hefur næstum tvöfaldast11.    

Samgöngum fylgir mengun sem hefur neikvæð áhrif á umhverfi og heilsu íbúa og því valda auknar 
samgöngur aukningu í þeim efnum.  
 

Norðfjarðarvegur um Oddsskarð - Meðalumferð á dag 

Mynd 3: Umferð um Oddsskarð tímabilið 2000-2005 

Mynd 4  Umferð um Hólmaháls á tímabilinu 2000-2005 

                                                 
11 Vegagerðin 2006.  Upplýsingar frá Friðleifi I Brynjarssyni í tölvupósti til Kristínar Ágústsdóttur 4. apríl 2006. 

1.6 Náttúrumengun  
Það er stefna Fjarðabyggðar að íbúar sveitarfélagsins lifi og hrærist í heilnæmu og snyrtilegu 
umhverfi og að Fjarðabyggð leggi sitt að mörkum að draga úr losun óæskilegra lofttegunda.   

Mat: neikvæð þróun.  Ljóst er að það markmið að draga úr losun óæskilegra lofttegunda í 
sveitarfélaginu hefur ekki tekist og má m.a. rökstyðja það með þeirri aukningu sem hefur orðið á 
bílaumferð sbr. umfjöllun um samgöngur hér að framan.  Auk þess er útblástur frá ökutækjum og 
vinnuvélum vegna uppbyggingar Fjarðaáls töluverð aukning frá því sem var.  Þá hefur bílaeign íbúa í 
Fjarðabyggð aukist hlutfallslega undanfarin ár með tilheyrandi aukningu á útblæstri mengandi efna.   En 
árið 1997 voru 496 ökutæki á hverja 1000 íbúa12, en árið 2004 voru ökutækin 614 á hverja 1000 íbúa.  Engu 
að síður er ökutækjaeign í Fjarðabyggð undir landsmeðaltali13.    

Snyrtileiki umhverfisins hefur heldur látið á sjá, sérstaklega í kringum Reyðarfjörð þar sem allt er undir lagt 
í framkvæmdum.  Á Norðfirði hefur miðbærinn og neðsta gatan tekið stakkaskiptum til hins betra.  
 

1.7 Menningarminjar, náttúruvernd, skipulag  
Það er stefna Fjarðabyggðar að vernda sögulegar minjar og gera þær lifandi og aðgengilegar 
almenningi.  Jafnframt er það stefna Fjarðabyggðar að náttúrlegum fjölbreytileika lífríkis og 
landslags verði haldið við og að ekki verði gengið á náttúrulegar auðlindir hraðar en þær 
endurnýjast. 
Mat: jákvæð þróun./neikvæð þróun  Það er erfitt að gefa þessum lið einkunn, þar sem 
hann er margþættur.  

Sú framþróun hefur orðið frá árinu 2000 að unnið hefur verið að fornleifaskráningu Fjarðabyggðar.  
Annars vegar hefur verið unninn listi úr heimildum af 17 jörðum og alls skráðar 392 fornleifar14.  Hins 
vegar hefur verið unnin vettvangsathugun, en þá voru skráð 373 minjar á 12 jörðum, þar af eru 111 minjar 
horfnar15. Ennþá á eftir að skrá á vettvangi mikinn fjölda fornminja og er því ekki um heildaryfirsýn að 
ræða.  

Lítið hefur verið gert í að gera sögulegar minjar í umhverfi byggðakjarnanna lifandi og aðgengilegar 
almenningi en unnið er að uppbyggingu safnanna í Fjarðabyggð og er t.d. uppsetning sýninga sem nú er 
verið að leggja lokahönd á í safnahúsi Neskaupstaðar til fyrirmyndar.  

Hvað náttúrulegar auðlindir varðar er ekki hægt að segja að þróunin hafi verið jákvæð. Aukin umferð, 
aukin umsvif og aukin bílaeign, allt kallar þetta á aukna orkunotkun.  Enn sem komið er hefur lítið farið 
fyrir tilraunum til nýtingar umhverfisvænni orkugjafa í starfssemi sveitarfélagsins.  Þá hefur lítið borið á 
hvatningu til almennings um bætta orkunýtingu og vatnsnotkun.  Aukið sorpmagn á hvern íbúa 
endurspeglar aukna einnig aukna neyslu.  Ekki hefur verið gerð úttekt á líffræðilegum fjölbreytileika í 
sveitarfélaginu og hægt gengur að ljúka aðalskipulagi fyrir Fjarðbyggð.  
 

1.8 Orka  
Það er stefna Fjarðabyggðar að hlutur umhverfisvænni orkugjafa aukist í almennri 
orkunotkun, að orkan verði betur nýtt og að orkunotkun Fjarðabúa valdi lágmarks álagi á 
náttúruna. 

Mat: neikvæð þróun.  Aukin umferð, aukin umsvif og aukin bílaeign, allt kallar þetta á aukna 
orkunotkun.  Enn sem komið er hefur lítið farið fyrir tilraunum til nýtingar umhverfisvænni orkugjafa í 
starfssemi sveitarfélagsins.   Þá hefur lítið borið á hvatningu til almennings um bætta orkunýtingu.   
 

                                                 
12 Stýrihópur um staðardagskrá 21 í Fjarðabyggð 2000.  Ástand umhverfismála í Fjarðabyggð.  Útdráttur. 
13 Hagstofan  2006.  www.hagstofa.is.  Ökutæki eftir skráðu heimilisfangi eigenda 2001-2004.  Skoðað í apríl 2006. 
14 Guðný Zoëga og Ragnheiður Traustadóttir 2004.  Fornleifaskráning vegna aðalskipulags í Fjarðabyggð.  
Svæðisskrá.  Byggðasafn Skagfirðinga.  Rannsóknaskýrslur 2004/48.  
15 Guðný Zoëga o.fl. 2004.  Fornleifaskráning vegna aðal og deiliskipulags í Fjarðabyggð.  Byggðasafn Skagfirðinga.  
Rannsóknaskýrslur 2004/27. 

1.9 Efnisnám  
Það er stefna Fjarðabyggðar að efnisnám í sveitarfélaginu valdi ekki neikvæðum áhrifum á 
lífríki, náttúru- og menningarminjar, landslag og útivistarsvæði.  Efnisnámur skulu 
skynsamlega nýttar í samræmi við hugmyndafræði sjálfbærrar þróunar og tryggt skal að 
gengið sé frá námum fljótt og vel að notku lokinni. 

Mat: neikvæð/jákvæð þróun. Neikvæð þróun felst í því að verulegt efninsnám hefur átt sér 
stað undanfarin ár í Fjarðabyggð, einkum þó í Reyðarfirði og er það efnisnám varla í samræmi við 
hugmyndafræði sjálfbærrar þróunnar, þó hefur aukning orðið í endurnotkun og endurnýtingu á efni, 
einkum mold.  Jákvæð þróun hefur hins vegar orðið í frágangi á efnisnámum, þó að betur megi ef duga 
skal.  
 

1.10 Innkaup og rekstur sveitarfélagsins og stofnana þess – óbreytt ástand? 
Það er stefna Fjarðabyggðar að rekstur sveitarfélagsins og stofnana þess verði í fararbroddi og til 
fyrirmyndar í sjálfbærri nýtingu náttúruauðlinda og í umhverfismálum.  Í allri starfsemi  sveitarfélagsins 
og stofanna þess verði hugmyndafræði sjálfbærrar þróunar höfð að leiðarljósi.  Allir starfsmenn þekki og 
taki þátt í Staðardagskrá 21. 

Mat: óbreytt ástand.  Enn sem komið er ekki hægt að segja að rekstur sveitarfélagsins og 
stofnanna þess sé í fararbroddi og til fyrirmyndar hvað varðar sjálfbæra nýtingu auðlinda og ljóst er að ekki 
þekkja allir starfsmenn Staðardagskrá 21, né taka þátt í að framfylgja þeirri framkvæmdaáætlun.  
:  Ll 
 

1.11 Atvinnulífið 
Það er stefna Fjarðabyggðar að stuðla að því að atvinnulíf í Fjarðabyggð verði til fyrirmyndar hvað 
snyrtimennsku og sjálfbæra nýtingu náttúruauðlinda varðar.  Jafnframt er það stefna Fjarðabyggðar að 
eftirsóknarvert verði að starfrækja hvers konar matvælaframleiðslu í hreinu og heilnæmu umhverfi 
Fjarðabyggðar.   

Mat: jákvæð þróun. Alcoa - Fjarðaál er nýtt fyrirtæki í Fjarðabyggð.  Kröfur þeirra við 
uppbyggingu fyrirtækisins gefa til kynna að fyrirtækið ætli sér að vera til fyrirmyndar á ýmsum sviðum 
umhverfismála, m.a. hvað varðar hreinsun skólps, endurvinnslu úrgangs o.fl.  Þá hefur fyrirtækið ásamt 
Landsvirkjun unnið frumkvöðlaverkefni þar sem reynt verður að meta „sjálfbærni” Fjarðaáls.   Þessi stefna 
Alcoa- Fjarðaáls er vonandi öðrum fyrirtækjum til eftirbreytni.  
 

1.12 Meindýra- og illgresiseyðing 
Það er stefna Fjarðabyggðar að útbreiðslu meindýra verði haldið í skefjum.  Ráðstafanir gegn hvers 
konar meindýrum miði að því koma í veg fyrir skaða og óþægindi af völdum þeirra um leið og reynt er að 
lágmarka magn eiturefna sem notað er í þeim tilgangi eins og hægt er.  Það er stefna Fjarðabyggðar að 
draga úr notkun hvers kyns plöntueiturs í sveitarfélaginu. 

Mat: neikvæð þróun Hvað varðar plöntueitur, þá voru gerðar tilraunir með að draga úr notkun 
eiturs hjá sveitarfélaginu í starfstíð Benedikts Björnssonar garðyrkjufræðings en ekkert markvisst né -
stefnumarkandi hefur verið gert í þeim efnum. Plöntueitur hefur verið tekið í notkun aftur á umhverfissviði 
Fjarðabyggðar á síðustu árum.  Ekki er ljóst hver þróunin er meðal íbúa, en lausleg könnun leiddi í ljós að 
kaup á slíku eitri í Fjarðabyggð hafa ekki aukist undanfarin ár.  Ekki fengust tölur um fjölda veiddra 
meindýra.  

1.13 Annað – þróun ókunn 
Það er stefna Fjarðabyggðar að sveitarfélagið uppfylli ávallt gildandi lög, reglugerðir og samþykktir er 
varða þá málaflokka sem fjallað er um í þessari skýrslu.  

Mat: þróun ókunn Ljóst er Fjarðabyggð er ekki að uppfylla lög, reglugerðir og samþykktir á öllum 
starfssviðum sínum á árinu 2006 og nægir þar að nefna fráveitumál16.  Erfitt er samt að meta hver þróunin 
hefur verið í þessum efnum á síðastliðnum árum.  

2 UMFJÖLLUN UM ÞRÓUN STEFNUMIÐA 

Þrjú stefnumið fá matið jákvæð þróun, en þau eru: neysluvatn,  fráveitur og atvinnulífið.  
Auk þess fékk menningarminjar, náttúruvernd, skipulag matið bæði jákvæð og neikvæð 
þróun 

Fimm stefnumið eru metin með neikvæða þróun og eru það málaflokkarnir. Úrgangur, 
samgöngur, náttúrumengun, orka og meindýra- og illgresiseyðing.  Stefnumið um 
umhverfisfræðsla fékk matið þróun ókunn, óbreytt ástand og innkaup og rekstur 
sveitarfélagsins fékk matið óbreytt ástand.   Stefnumiðið annað, þar sem m.a. er tekið á 
því að sveitarfélagið uppfylli ávallt gildandi lög og reglugerðir og samþykktir fékk matið 
þróun ókunn. .  Eitt stefnumið, umhverfisfræðsla fékk bæði matið þróun ókunn og 
óbreytt ástand.  

3 FRAMKVÆMDAÁÆTLUNIN 

Alls voru 125 verkefni tilgreind í framkvæmdaáætlun SD21 og gróflega metið hefur verið 
lokið við eða gerðar tilraunir með um  50 verkefni, eða ríflega 40%.  Ýmsar ástæður eru 
fyrir því að sum verkefnanna hafa ekki verið unnin, m.a. óraunhæfur tímarammi fyrir 
verkefnin og viljaskortur til að framkvæma ákveðin verkefni.  En mörg þeirra verkefna 
sem ekki voru unnin eru mikilvæg.  Til dæmis að koma á innra eftirlitskerfi og gildu 
starfsleyfi vatnsveitna í Fjarðabyggð, auka endurvinnslu og endurnýtingu úrgangs, vinna 
nýtt aðalskipulag o.fl. Ljóst er að menn hafa ekki farið eftir framkvæmdaáætlun við 
fjárhagsáætlunargerð nema í mjög litlum mæli.  

4 UM VERKEFNI Í TENGSLUM VIÐ SD21 

Hér verður fjallað um nokkur verkefni sem hafa verið gerð í nafni Staðardagskrá 21 í 
Fjarðabyggð.  

4.1  Jarðgerðakassar 
Sumarið 2001 var íbúum boðið að kaupa niðurgreidda jarðgerðarkassa sem hluti af SD21 
verkefninu.  Umsjón með því verki hafði Benedikt Björnsson garðyrkjufræðingur.  Alls 
var úthlutað 30 kössum. Í einfaldri símakönnun sem framkvæmd var dagana 28. og 30. 
mars 200617 voru einstaklingar sem fengu sér jarðgerðarkassa hjá Fjarðabyggð spurðir 
hvort að kassarnir væru enn í notkun og hvernig gengi að jarðgera.  Alls svöruðu 25 og í 
ljós kom að meirihlutinn er að nota kassana, en margir nota þá einungis yfir sumartímann 
fyrir garðaúrgang.   Þrír sögðust nota kassann lítið og tveir sögðust vera hættir að nota 
hann.  Meirihluti þeirra sem notuðu kassana voru ánægðir með þá og afurðina sem þeir 
gáfu.  

Jarðgerð í grunnskólum og leikskólum hefur ekki gengið sem skyldi.  Leikskólunum og 
grunnskólum á Eskifirði og Reyðarfirði var úthlutað jarðgerðarkössum, en á öllum 
stöðunum hefur jarðgerð verið hætt.  Hafa verið tilgreindar ýmsar ástæður fyrir því, en 
                                                 
16 Almenna verkfræðistofan og Arkitekta- og Verkfræðiþjónusta Austurlands 2006.  Fráveitukerfi Fjarðabyggðar.  
Áætlun um endurbætur. 
17 Kristín Ágústsdóttir 2006.  Símakönnun vegna jarðgerðarkassa í Fjarðabyggð.  

líklegast ræður þar mestu að enginn einn starfsmaður var ábyrgur fyrir verkinu og ekki 
var full samstaða og áhugi á jarðgerð innan skólanna.   

Ljóst er að mun fleiri íbúar jarðgera en þeir sem fengu sér jarðgerðarkassa í gegnum 
Fjarðabyggð.  En ekkert yfirlit er til um það. 

4.2  Pokarnir 
Nefnd um Staðardagskrá 21 lét útbúa fjölnotapoka sem merktir voru Fjarðarbyggð og 
slagorðum sem á einn eða annan hátt tengjast hugmyndafræði Staðardagskrá 21 í 
Fjarðabyggð.  Pokarnir voru fáanlegir í kjörbúðum í sveitarfélaginu og mæltust vel fyrir 
og má víða sjá þá enn í notkun 
meðal íbúa.   

4.3 Íbúaþing 
Nefnd um Staðardagskrá 21 
fagnaði mjög því framtaki að efna 
til íbúaþings í Fjarðabyggð í apríl 
2004, enda er slíkt mjög í anda 
hugmyndafræði Staðardagskrár 
21 þar sem áhersla er m.a. lögð á 
aukið íbúalýðræði.   
Nefndarmenn tóku virkan þátt í 
íbúaþinginu og notuðu tækifærið 
til að vekja athygli á 
Staðardagskrá 21 í Fjarðabyggð 
og verkefninu Vistvernd í verki, 
þar sem áhugasamir gátu skráð 
sig til þátttöku. 

Þá var það einróma álit 
nefndarinnar að afurð 
íbúaþingsins yrði notuð við 
endurskoðun Staðardagskrár 21 í 
Fjarðabyggð, enda þar að finna 
góðan efnivið með óskum og 
ábendingum íbúa um framtíðina.  

 

Mynd 5 Veggspjald sem hengt var upp á meðan á íbúaþingi 
stóð til að vekja athygli á Staðardagskrá 21 í Fjarðabyggð. 

4.4 Umhverfis- og heilsudagar 
Tvisvar hafa umhverfis- og heilsudagar verið haldnir í Fjarðabyggð að frumkvæði 
Staðardagskrárnefndar.  Fyrst árið 1999 og síðan árið 2005.   Þóttu þessir dagar takast 
með ágætum og var vilji til að gera þá að árlegum viðburði.    

4.5 Dagur umhverfisins  
25. apríl er tileinkaður degi umhverfisins ár hvert.  Á hverju ári er tekið fyrir ákveðið 
þema að frumkvæði umhverfisráðuneytisins.  Árið 2005 var t.d. tileinkað þjóðgörðum og 
umhverfisvernd og notaði nefnd um SD21 í Fjarðabyggð tækifærið til að minna á 
náttúrverndarsvæði í Fjarðabyggð.   Send voru bréf í skóla í Fjarðabyggð þar sem þeir 
voru hvattir til að nota daginn og kynna sér náttúruverndarsvæði Fjarðabyggðar.  Þá var 
útbúin vefur um fólkvanga og friðlönd í Fjarðabyggð. fÁrið 2006 var tileinkaður 

endurvinnslu og endurnýtingu, en lítið heyrðist frá Sorpsamlagi Mið-Austurlands í 
tengslum við þann dag.  

 

Mynd 6: Auglýsing um dag umhverfisins frá 2005, sem þá var tileinkaður þjóðgörðum og 
náttúruverndarsvæðum.  

 

Mynd 7: Í tilefni af degi umhverfisins árið 2005 var gerð heimasíða með upplýsingum um 
fólkvanga og friðlönd í Fjarðabyggð: www.na.is/folkvangar/ 

4.6 Vistvernd í verki 
Vistvernd í verki er alþjóðlegt umhverfisverkefni fyrir heimili. 
Markmið verkefnisins er að styðja og hvetja fólk til að taka upp 
vistvænni lífsstíl og fellur því afar vel að áformum stjórnvalda um 
staðardagskrá 21.  Samningur var gerður við Landvernd um 
Vistvernd í verki í Fjarðabyggð í apríl 2002.  Alls fóru fimm 
einstaklingar úr Fjarðabyggð á leiðbeinendanámskeið um verkefnið 
og í framhaldi voru starfræktir fjórir vistverndarhópar, einn á 
Reyðarfirði, einn í Neskaupstað og tveir á Eskifirði.  Samningurinn 
við Landvernd hefur ekki verið endurnýjaður undanfarin ár þar 
sem ekki tókst að fá fleiri íbúa til þátttöku í verkefninu, þrátt fyrir ýmsar tilraunir.   

Árið 2002 höfðu 21 heimili tekið þátt í verkefninu í Fjarðabyggð, eða um 2,7 íbúa.  Til 
samanburðar höfðu 3,9% íbúa Austur-Héraðs tekið þátt árið 2004 og 0,6% íslendinga.  
Þátttaka íbúa Fjarðabyggðar í Vistvernd í Verki er því góð samanborið við þátttöku á 
landsvísu, en lélegri en margra annarra sveitarfélaga af sambærilegri stærð18.  

                                                 
18 Landvernd 2004 og 2006. Upplýsingar fengnar í tölvupósti frá Bryndísi Þórisdóttur starfsmanni Vistverndar í verki 
hjá Landvernd og á heimasíðu Landverndar. http://www.landvernd.is/vistvernd/flokkar.asp?flokkur=960.  

4.7 Fréttabréf  
Í fyrstu var gefið út sérstakt fréttabréf fyrir Staðardagskrá 21 í Fjarðabyggð.  Tvö bréf 
komu út árlega árin 2002 og 2003.  En svo var ákveðið að sameina það fréttabréfi 
Fjarðabyggðar sem hefur komið út þrisvar sinnum síðan þá og í einu þeirra voru 
ábendingar til íbúa um eitt og annað sem þeir gætu gert til að stuðla að umhverfisvænsku 
sinni.  

4.8 Bláfáninn 
Bláfáninn er alþjóðlegt merki sem hefur m.a. þann tilgang að 
stuðla að verndun umhverfis smábátahafna. Bláfánann hljóta 
þeir einir sem leggja sig fram um að bæta gæði og þjónustu 
stranda og smábátahafna og stuðla að verndun umhverfis.  
Verkefnið kynnt fyrir hafnarnefnd  árið 2004 og boðin aðstoð af 
hálfu stýrihóps um Staðardagskrá 21 í Fjarðabyggð við þátttöku 
í verkefninu. Engi viðbrögð hafa borist af hálfu hafnarnefndar.   

4.9 Grænfáninn 
Grænfáninn er Evrópskt umhverfismerki sem er tákn um 
árangursríka fræðslu og umhverfisstefnu í skólum.  Grænfánann fá 
skólar sem uppfylla ákveðin skilyrði þar að lútandi sem miða að því 
að efla vitund nemenda, kennara og annarra starfsmanna skólans um 
umhverfismál.  Grunnskóli Reyðarfjarðar langt komin með að fá 
grænfánann og Grunnskóli Eskifjarðar er í startholunum.   

4.10 Stavanger 
Sex nemendur frá grunnskóla Reyðarfjarðar, ásamt tveimur kennurum sóttu 
umhverfisráðstefnu barna -  Young Agenda haldin í  Stavangri í Noregi 23.-27. maí 2005.  
Ferðin var styrkt af bæjarsjóði, en nefnd um Staðardagskrá 21 hvatti eindregið til þess.  

Á ráðstefnunni kynntu nemendur verkefni sem þau höfðu unnið um urðun sorp í 
Fjarðabyggð, en þessu vilja börnin breyta með því að brenna ruslið í þar til gerðum 
brennsluofni með hreinsibúnaði og nota orkuna til að hita upp t.d. gróðurhús, íbúðarhús, 
sundlaug eða heita potta.  Feralagið var mikið ævintýri fyrir nemendur og kennar sem öll 
lærðum mikið á þessum dögum19. 

5 UM VEF STAÐARDAGSKRÁR 21 Í FJARÐABYGGÐ 

Heimasíðu var komið upp fljótlega eftir að fyrsta stýrihópnum um staðardagskrá 21 í 
Fjarðabyggð var komið á laggirnar.  Síðan er hýst á vef Náttúrustofu Austurlands og er 
slóðin www.na.is/stadardagskra.htm.   Síðan hefur aðeins breyst í tímans rás, en illa hefur 
gengið að fá áberandi hlekk af forsíðu heimasíðu Fjarðabyggðar á Staðardagskrárvefinn.  

                                                 
19 Bréf frá Aðalheiði J. Sigurðardóttur kennara við Grunnskóla Reyðarfjarðar til Kristínar Ágústsdóttur 28. apríl 2006 

Mynd 8: Vefur staðardagskrár 21 í Fjarðabyggð: www.na.is/stadardagskra.htm 

6 HVAÐ SEGJA EMBÆTTISMENN? 

Boðað var til fundar með yfirmönnum allra sviða í apríl 2006 með þar sem farið var yfir 
Staðardagskrá 21 í Fjarðabyggð sl. ár.  Fundurinn var gagnlegur og komu fram margar 
ábendingar (sjá minnispunkta frá fundinum í Viðauka II).   Ljóst er þó að sumir 
embættismenn gera sér ekki grein fyrir því að Staðardagskrá 21 er bæði stefnumótun og  
framkvæmdaáætlun og sker sig frá annarri stefnumótun í sveitarfélaginu hvað það varðar. 
Fyrir hvert og eitt stefnumið hefur verið lögð til ákveðin leið til að ná því, tilgreindur 
ábyrgðaraðili og tímasetning.  Þannig á framkvæmdaáætlunin að vera vinnuplagg fyrir 
sviðin til að nota við fjárhagsáætlun, enda hafi framkvæmd þeirra verkefna sem tilgreind 
eru í 1. útgáfu verið samþykkt.    

Rétt er að huga að því við endurskoðun SD21 að tengja framkvæmdaáætlunina og 
reglulega endurskoðun við 3 ára fjárhagsáætlanir og fjárhagsáætlanir hvers árs fyrir sig.  

7 HVAÐ SEGIR LANDSSKRIFSTOFAN? 

Fram hefur komið í máli verkefnisstjóra Staðadagskrá 21 á landsvísu að Staðardagskrá 21 
í Fjarðabyggðar sé til eftirbreytni enda fari þar vel skilgreindar leiðir að markmiðum, þar 
sem tilgreindir eru ábyrgir, tímaáætlun o.fl.   

Hvað varðar næstu skref í staðardagskrárstarfinu í Fjarðabyggð segir Stefán Gíslason20:  

 „Ljóst er að aðstæður í Fjarðabyggð eru mjög sérstakar, bæði vegna þeirra miklu 
framkvæmda sem unnið er að, og vegna þess að á vori komanda tekur gildi sameining 

                                                 
20 Rafbréf til Ara Benediktssonar formanns nefndar um Staðardagskrá 21 í Fjarðabyggð frá Stefáni Gíslasyni verkefnsstjóra Staðardagskrá 21 
á Íslandi.  Afrit sent Kristínu Ágústsdóttur 13. apríl 2006 

Fjarðabyggðar, Austurbyggðar, Fáskrúðsfjarðarhrepps og Mjóafjarðarhrepps. Leiða má 
að því sterk rök, að hvergi annars staðar á landinu geti markviss vinna að Staðardagskrá 
21 komið að betri notum. Nauðsynlegt verður fyrir hið nýja sveitarfélag að móta sér 
framtíðarsýn, bæði fyrir sveitarfélagið í heild og einstaka hluta þess, ekki síst með tilliti til 
þess hversu mjög ólík einstök byggðarlög verða að allri gerð. Mikilvægur hluti af þessu 
starfi hlýtur því að vera að skilgreina sérstöðu einstakra byggðarlaga og móta stefnu um 
það hvernig þessi sérstaða verði best nýtt einstökum byggðarlögum og sveitarfélaginu 
öllu til heilla. Sé þessi áætlanagerð unnin með virkri þátttöku íbúa í einstökum 
byggðarlögum, ætti hún að vera mjög til þess fallinn að leiða þróun atvinnulífs, félagslífs 
og menningar í jákvæða átt. Sé ekkert að gert er hins vegar hætt við að misvægi innan 
hins nýja sveitarfélags verði meira en heppilegt er.  

Að mati verkefnisstjóra Staðardagskrár 21 á Íslandi liggja mikil tækifæri í 
Staðardagskrárstarfinu í Fjarðabyggð. Ljóst er að endurskoðun áætlunarinnar er all 
umfangsmikið verk, þar sem sveitarfélagið verður mun landstærra og fjölbreytilegra eftir 
næstu sveitarstjórnarkosningar en áður var. Besti tíminn til að ráðast í endurskoðun 
virðist því vera strax að lokun kosningum á vori komanda, eða í síðasta lagi á 
haustdögum 2006 þegar stjórnkerfi og nefndaskipan hins nýja sveitarfélags hafa tekið á 
sig nokkuð varanlega mynd. Eindregið er mælt með að þetta starf verði leitt af nefnd, 
sem heyrir beint undir sveitarstjórn og hefur ekki önnur verkefni en endurskoðun og 
eftirfylgni Staðardagskrár 21. Vegna umfangs starfsins er og nauðsynlegt að nefndin hafi 
starfsmann til að samræma vinnuna og ritstýra gerð nýrrar áætlunar. Æskilegt væri að í  
nefndinni sætu fulltrúar sem flestra byggðarlaga innan sveitarfélagsins, að svo miklu leyti 
sem það er mögulegt án þess að fjölga nefndarmönnum um o.fl“. 

8 ÓLAFSVÍKURYFIRLÝSINGIN 

Ólafsvíkuryfirlýsingin var samþykkt af hálfu bæjarstjórnar Fjarðabyggðar með ákveðnum 
fyrirvörum árið 2001, en að hálfu landsskrifstofu Staðardagskrár 21 hefur verið litið svo á 
að ekki sé hægt að samþykkja yfirlýsinguna með einhliða fyrirvörum, sbr. samþykktir á 
alþjóðlegum sáttmálum.  Þannig telst Fjarðabyggð ekki hafa samþykkt 
Ólafsvíkuryfirlýsinguna21.  
Ólafsvíkuryfirlýsinguna má lesa í Viðauka I22:  

9 MÆLIKVARÐAR Á ÁRANGUR 

Einn gallinn á Staðardagskrá 21 í Fjarðabyggð að ekki hafa verið ákveðnir mælikvarðar til 
að meta árangur starfsins.  Þó er hægt að nota suma mælikvarða sem notaðir voru í úttekt 
á ástandi umhverfismála í Fjarðabyggð23 sem var undanfari sjálfrar 
framkvæmdaáætlunarinnar og eru þeir notaðir í þessari samantekt eins og hægt er.   

Annar galli var að hafa ekki bæjarstjórnarmann í nefndinni.  

10 EFTIRFYLGNI 

Í samræmi við tillögur Stýrihóp um staðardagskrá 21 í Fjarðabyggð sem vann fyrstu 
útgáfu af Staðardagskrá 21 var komið á laggirnar nefnd til að sjá til þess að SD21 í 
Fjarðabyggð væri yfirfarin, endurskoðuð og framfylgt.   Sú nefnd hefur fundað reglulega 
á kjörtímabilinu, haft samband við embættismenn, tekið saman upplýsingar um verkefni 

                                                 
21 http://www.samband.is/dagskra21/template1.asp?id=1810 

22 http://www.samband.is/dagskra21/template1.asp?id=1296 

23 Stýrihópur um Staðardagskrá 21 í Fjarðabyggð 2000.  Ástand umhverfismála í Fjarðabyggð.   

sem á að vinna á hverju ári.  Niðurstöður hafa m.a. verið kynntar í umhverfisnefnd og hjá 
bæjarráði.    

11 ÁBYRGIR  

Samkvæmt samþykkt bæjarstjórnar Fjarðabyggðar eru eftirfarandi embættismenn ábyrgir 
fyrir því að 1. útgáfu Staðardagskrá 21 sé framfylgt:  

 

• Forstöðumaður umhverfismálasviðs 

• Forstöðumaður fræðslu- og 
menningarsviðs 

• Fulltrúi Fjarðabyggðar í stjórn SMA 

• Garðyrkjustjóri 

• Skipulagsfulltrúi 

• Skólastjórar 

• Starfsmaður SD21 

• Forstöðumaður stjórnsýslusviðs 

• Forstöðumenn allra sviða 

• Upplýsinga- og kynningafulltrúi 

• Náttúrustofa Austurlands 

• Hundaeftirlitsmaður 

• Formaður umhverfisnefndar 

• Umhverfismálanefnd 

• Sd21 nefndin 

• Meindýraeyðir  

• Hafnarverðir 

12 SPORIN Í TÍMARÖÐ 

1998: Tekin ákvörðun um að vinna Staðardagskrá 21 í Fjarðabyggð. 
Júlí 1999: : Stýrihópur um staðardagskrá 21 í Fjarðabyggð skipaður. 
Febrúar 2000:  Stöðumati lokið: Ástand umhverfismála í Fjarðabyggð. 
30. apríl 2000: Borgarafundur í Valhöll. 
Vor 2000: Könnun meðal íbúa. 
Sumar 2000:  Hugmyndabanki í verslunum í Fjarðabyggð fyrir ábendingar frá íbúum. 
Janúar 2001: Markmiðssetning og framkvæmdaáætlun lögð fyrir bæjarstjórn. 
15 febrúar 2001: Staðardagskrá 21 fyrir Fjarðabyggð samþykkt einróma í bæjarstjórn. 
30. febrúar 2001: Nefnd um staðardagskrá 21 í Fjarðabyggð skipuð til að fylgja eftir, 

viðhalda og endurskoða áætlunina.  
Vor 2002: Fjarðabyggð gerist þátttakandi í Vistvernd í verki. 
Vor 2002: Íbúar fá jarðgerðarkassa. 
Apríl 2003: Þátttaka í íbúaþingi í Fjarðabyggð. 
Janúar 2005: Hugað að 2. útgáfu SD21 í Fjarðabyggð 

13 LOKAORÐ 

Hér hefur verið farið gróflega yfir Staðardagskrá 21 í Fjarðabyggð sl. ár.  Komið er að 
endurskoðun og leggur nefndin til að sú endurskoðun hefjist haustið 2006 í samræmi við 
tillögur Stefáns Gíslasonar sem nefndar eru í kafla 17. 

Ólafsvíkuryfirlýsingin 
Yfirlýsing um framlag íslenskra sveitarfélaga 

til sjálfbærrar þróunar  
 

Við, íslensk sveitarfélög, viljum leggja okkar af mörkum til sjálfbærrar þróunar og 
gerumst því aðilar að þessari yfirlýsingu. 

1. grein  
Markmið okkar eru:  

1.  Sjálfbær þróun sem tryggir lífsgrundvöll og lífsgæði jafnt fyrir núverandi og komandi 
kynslóðir  
2.  Að athafnir í heimabyggð okkar séu innan þeirra marka sem náttúran þolir, jafnt 
hnattrænt sem heima fyrir 

2. grein  
Forsendur okkar eru:  

1.  Skilaboð heimsráðstefnu Sameinuðu þjóðanna um umhverfi og þróun í Ríó 1992 til 
sveitarstjórna um að hafa áhrif á íbúa, samtök og atvinnulíf með staðbundnum 
framkvæmdaáætlunum um sjálfbæra þróun (Staðardagskrá 21)  
2.  Að sveitarstjórnir eigi að bera ábyrgð á að virkja íbúana í þessu starfi og tryggja þannig 
þátttöku þeirra og aðild að ákvarðanatöku  
3.  Að sérhvert samfélag gegni lykilhlutverki í að gera sjálfbæra þróun að veruleika og að 
umhverfis- og þróunarmálum sé best fyrir komið með þátttöku þeirra sem eiga beinna 
hagsmuna að gæta  
4.  Að skilaboðin frá Ríó verði til þess að efla lýðræði í íslenskum byggðum 

3. grein  
Við munum:  

1.  Ganga út frá því að starf að sjálfbærri þróun sé á ábyrgð allra greina samfélagsins  
2.  Virkja íbúa, félagasamtök og aðila atvinnulífsins til öflugrar þátttöku í verkefnum sem 
tengjast Staðardagskrá 21 og hvetja til fræðslu, skoðanaskipta og samstarfs um þessi mál 
innan sveitarfélagsins  
3.  Byggja starf okkar að sjálfbærri þróun á langtímamarkmiðum, heildarsýn, 
kerfisbundnum vinnubrögðum og stöðugum úrbótum  
4.  Hafa markmiðið um sjálfbæra þróun að leiðarljósi við gerð skipulagsáætlana, sem og 
við aðra ákvarðanatöku um málefni sveitarfélagsins  
5.  Nota grænar lykiltölur eða önnur slík tæki til að fylgjast skipulega með starfi 
heimabyggðarinnar að sjálfbærri þróun  
6.  Vinna að opnum skoðanaskiptum og samstarfi milli sveitarfélaga, og við yfirvöld á 
landsvísu til að tryggja samhengi á milli staðbundinna, svæðisbundinna, þjóðlegra og 
alþjóðlegra áætlana í anda sjálfbærrar þróunar 

4. grein  
Við viljum sérstaklega leitast við að:  

1.  Auka meðvitund um nauðsyn þess að taka tillit til umhverfisins í allri framleiðslu, 
þjónustu og neyslu  
2.  Skýra hvað hringrásarhugsun felur í sér fyrir heimabyggðina og stuðla að umræðum 
þar að lútandi  
3.  Bæta orkunýtingu og vinna að því að skipta úr jarðefnaeldsneyti yfir í endurnýjanlega 
orkugjafa  
4.  Tryggja staðbundna auðlindastjórnun, sem í senn verndar líffræðilega fjölbreytni og 
skapar grunn fyrir lífvænlega heimabyggð  
5.  Gera sýnilegt samhengið milli heilbrigðs umhverfis og vellíðunar mannsins  
6.  Finna leiðir til að haga eigin athöfnun þannig að við séum í fararbroddi í sjálfbærri 
auðlindanotkun og minnkandi umhverfisálagi  
7.  Gefa umhverfisstarfinu hnattrænt yfirbragð með samstarfi við fólk frá öðrum löndum 

og menningarsvæðum  
8.  Umgangast menningarminjar sem hluta af sjálfsmynd okkar 

5. grein  
Við hvetjum:  

1.  Stjórnvöld og samtök á landsvísu til samstarfs á þessum grundvelli  
2.  Önnur sveitarfélög til að gerast aðilar að þessari yfirlýsingu fyrir árslok 2001  
3.  Fulltrúa íslenskra sveitarfélaga til að hittast fyrir árslok 2001 til að gera grein fyrir 
starfinu heima fyrir og til að meta hvort endurskoða beri þessa yfirlýsingu 
 

  ( Þannig samþykkt af þátttakendum í landsráðstefnu um Staðardagskrá 21  
í Ólafsvík 13. október 2000)  

Umræðufundur um Staðardagskrá 21 í Fjarðabyggð. 

Haldin í fundarsal bæjarskrifstofu Fjarðabyggðar á Reyðarfirði þann 13. apríl 2006 

Mætt:  Ari Benediktsson formaður nefndar um SD21,  Kristín Ágústsdóttir starfsmaður 
SD21, Jóhanna Hallgrímsdóttir, Gunnar Jónsson og Óttar Guðmundsson.  Sigríður 
Stefánsdóttir, Árni Steinar Jóhannsson og Gunnlaugur Sverrisson boðuðu forföll. 

Vangaveltur um hvort Staðardagskráin er að nýtast í starfi sveitarfélagsins.  

Spurningar sem lagt var upp með:  

• Staðardagskár 21 í Fjarðabyggð mat á árangri og endurskoðun.  

• Hvernig hefur tekist til? 

• Hvað hefur tekist illa? 

• Hvers vegna? 

• Hvað hefur tekist vel? 

• Hvers vegna? 

• Ábendingar um betrumbætur 

• Hugmyndir af vænlegum lykiltölum/vísum til að meta árangurinn til lengri tíma.  

“Gallinn að það er farið niður í einhver smáatriði. Auðvitað skiptir þau máli.  Þarf að 
einfalda þetta talsvert.  Stjórnsýslubatteríið á að hafa þetta sem viðmið stefnu, verkefni 
nýrrar bæjarstjórnar.  Snýst á endanum um fjárveitingar.  Við embættismenn tökum lítið 
af ákvörðunum.  Þarf að útfæra þetta þannig að það virki.  Þeir sem ráðstafa peningunum 
hafi þetta á bak við eyrun.  Smámunir og ítarlegheit, plaggið verður ónothæft.  Verður 
ekki nógu gott stjórnunarplagg, enginn fer eftir því“.  

“Stefnumótun varð dálítið flókið og margþætt, fullnákvæmt að sumu leyti.    Á íbúa-
þinginu  verið að taka á málum sem er verið að taka fyrir í SD21.  Tvö stefnumótandi 
plögg sem eru unnin líta vel út, vitnað í þau og annað, en aldrei notuð þegar kemur að 
fjárhagsáætlun.  Verkefnunum þarf að fylgja fjármagn.  Framtíðarsýn 2010 þótti of dýr frá 
upphafi.   SD21 á að vera langtímastefnumótun Sveitarfélagsins en er bara ekki þannig í 
raun” 

“Við erum að nota þetta hvað varðar ákveðna verkþætti er snerta okkar svið. Er 
bæjarfulltrúa og annarra að  lesa.  Smá saman síast þetta inn.  Mönnum fannst hún vera 
ítarleg og þar af leiðandi lengra mál en menn þyrftu.   Mótar svolítið hugsun þeirra sem 
spá í þetta” 

“Sorpið, þar hefur ekkert gerst, nákvæmlega ekkert.  Sorpsamlagið er handónýtt í 
stefnumótun úrgangs á svæðinu“ 

“Ábyrgðaraðilar? Eiga þeir að vera ábyrgðaraðilar? Það eru þeir sem stjórna peningum. 
Þarf að fylgja sérstakt fjármagn” 

 “Gera þetta einfaldara og aðgenginlegra fyrir þá sem þeir þurfa að nota.  Raða saman 
stefnumiðum” 

 “Ágætis handbók, áminningarplagg, óraunhæf sum markmiðin”   

“Á að skína í gegn vilji íbúanna, við erum með naglann, íbúarnir leggja til rest og vera 
virkir.  Spurning um að koma þessu á netið, gefa mönnum kost á að koma með 
ábendingar.  T.d. á heimasíðu Fjarðabyggðar “  



Viðauki II-Minnispunktar af umræðufundi um Staðardagskrá 21 í Fjarðabyggð í apríl 2006 

V2-2 

“Íbúalýðræði…..þarf að komast til þeirra sem taka ákvarðanir.   Almenningur ekki 
duglegur.  Ekki fjöldinn að nýta þetta“ 

“Fundir eins og t.d.fundir umhverfisnefndar vor og haust gefa mest, meira en þessar 
skýrslur.  Orðið spjallfundur, niður á local plan” 

“Það er staðardagskrá!” 

  “Aðalskipulag: Greinargerð er ennþá hjá meirihlutafulltrúum.   Var tekið tillit til SD21 
stefnumiða í því” 

“Vandamálið er að virkja pólitíska landslag.  Stefnumótun og áætlunargerð eiga að liggja 
saman, faktískt séð stefnumótun og peningar eigi að liggja saman.   Stærstu mistökin að 
hafa ekki bæjarfulltrúana inni. Samskipti bæjarfulltrúa og embættismanna stundum 
brothætt“ 

Skrifstofan í Borgarnesi – leiðir starfið í landinu.  Stefán sendi okkur minnispunkta 
varðandi heimsókn sína sl. haust.  Hans ábendingar eru að byrja að fullum krafti í nýju 
sveitarfélagi í haust.   

“Niðurstaðan þessa fundar kannski sú að nefndin leggi til að menn geri þetta í haust, en 
það væri sterkt að gera greiningu á sveitarfélaginu áður en gengið er í eina sæng” 

“Skólarnir notar þetta í sinni vinnu, óbeint” 

“Lýðheilsuhópur vill að umhverfis- og heilsuvika sem var að frumkvæði Staðardagskrá 21 
sl. vor festist í sessi“ 

 “Þarf að taka saman einhverjar niðurstöður um árangur, t.d. hlutfall verkefna sem lokið 
er og ekki er lokið.  Einnig þarf að taka saman árangur af jarðgerðartönkunum“ 

Þá var rætt um hvort SD21 eigi að vera regnhlíf fyrir aðrar stefnur sveitarfélagsins eða ein 
hliðarstefnan.  Einnig rætt um gott start í haust með íbúaþingi eða öðru slíku með nýju 
sveitarfélagi og marka stefnu sveitarfélagsins í heild.   Einnig mikilvægt að undirstrika 
einkenni hvers byggðakjarna.  

Fleira ekki gert og fundi slitið 14:20 

Engin fundargerð rituð, en minnispunkta skráði Kristín Ágústsdóttir.  

